
 SEQ CHAPTER \h \r 1Што можа адлучыць нас ад любві Хрыстовай?
Што або хто можа адлучыць нас ад любві Хрыстовай? Ставіць гэтае пытаньне апостал Павал пры канцы восьмага разьдзела свайго Пасланьня да рымлянаў. І сапраўды гэтае пытаньне закранае кожнага чалавека, які сур'ёзна верыць у Збаўцу Ісуса Хрыста ды ідзе ўсьлед за Ім. Але перад гэтым апостал паведамляе веруючаму чытачу, што ўсё, што здараецца ў ягоным жыцьці, садзейнічае ягонаму дабру. Напэўна апостал мае на ўвазе ня толькі ўсе тыя прыемныя, але і адмоўныя пакутлівыя моманты, якія час ад часу прыходзяць ды турбуюць нас. Давайце пачуем уласныя словы самога ж апостала, калі ён піша на гэты конт: «Мы ведаем, што тым, хто любіць Бога, пакліканым паводле Ягонага вызначэньня, усё спрыяе на добрае, бо тых, каго Ён (гэта значыць, Бог) наперад пазнаў, тым наперад і вызначыў быць падобнымі да вобраза Ягонага Сына, каб Ён (Хрыстос) быў першародны між многіх братоў».
 Значыцца, усё, што адбываецца ў жыцьці верніка, дапускаецца і прыходзіць як дабраславеньне верніку, з тою мэтаю, каб гэта сталася карысным і неабходным момантам для ягонага далейшага росту ў хрысьціянскай веры і характары. 
Каму менавіта гэта здараецца? Таму, хто любіць Бога і пакліканы згодна зь Божым вызначэньнем, кажа апостал. Кожны, хто любіць Бога, таксама шукае Яго, і Бог сваім часам прыходзіць да такога ж і яму адкрываецца. У большасьці выпадкаў гэта больш за ўсё адбываецца тады, калі чалавек знаёміцца са зьместам Дабравесьця Хрыстовага. Гэта можа здарацца тады, калі богашукальнік бярэ Біблію, адкрывае яе ды пачынае чытаць нейкую частку яе. Гэта таксама адбываецца, калі чалавек знаходзіцца ў тым месцы, дзе хтосьці іншы адкрывае Біблію і пачынае чытаць нейкую частку зь яе ды растлумачвае прысутным вычытанае ім месца. Цікава тут жа прыгадаць, што ў пачатку Пасланьня да рымлянаў апостал піша пра сілу Дабравесьця Хрыстовага, кажучы: «Я не саромеюся Дабравесьця Хрыстовага, бо яно ёсьць сіла Божая на збаўленьне кожнаму верніку, па-першае юдэю, і эліну».
 
Затым сказана, што людзі, якія любяць Бога, былі загадзя пакліканы Богам ды вызначаны стацца падобнымі да вобраза Самога ж Ісуса Хрыста. Я прымаю гэтую заяву ў тым значэньні, што Бог загадзя прадбачыў тых людзей, якія праявяць шчырую любоў да Хрыста і на той падставе вызначыў ім стацца падобнымі да Хрыста як ў характары, гэтаксама і ў паводзінах. Са сказанага апосталам я далей разумею, што Хрыстос быў той першародны сярод праведных людзей. Далучыцца да кампаніі такіх магчыма любому чалавеку, які жадае і, пачуўшы пра Хрыста і Ягоны подзьвіг на крыжы ды ўваскрэсеньне зь мёртвых, дабравольна навяртацца да Яго з каяньнем, увераваньнем ды вызнаньнем сваёй любві да Хрыста перад іншымі людзьмі. Пасьля гэтага ён пачынае паглыбляцца ды ўзрастаць у веры. Усё гэта здараецца з прыустнасьцю і дапамогай Духа Сьвятога, Які ўваходзіць ў ягонае сэрца і памагае яму разьвівацца ў хрысьціянскай веры і духоўнасьці. Жыцьцё нованаверненага да Хрыста чалавека мяняецца ў тым сэнсе, што ён зь цягам часу становіцца падобным да вобраза самога ж Ісуса Хрыста, гэта значыць, падобным да Хрыста ў характары і паводзінах. Кожны вернік Гасподні павінен разьвівацца ў пабожнасьці па прыкладзе Хрыста. Пра Ісуса сказана, што Ён праяўляў вялікую лагоднасьць і быў гатовы паслужыць людзям, якія зьвярталіся да Яго з просьбай Ягонага падмацаваньня. Запісаны эвангелістам Мацьвеем такія словы Хрыста: «Прыйдзеце да Мяне ўсе спрацаваныя і абцяжараныя і Я дам вам супакой. Вазьмеце Маё ярмо на сябе і навучэцеся ад Мяне, бо Я лагодны і пакорлівы сэрцам. І знойдзеце супакой душам вашым, бо ярмо Маё добрае і ноша Мая лёгкая».
 Сапраўды, многія хрысьціяне нават сёньня з задавальненьнем сьведчаць пра тое, што пасьля таго, калі яны навярнуліся да Хрыста, увераваўшы ў Яго і ў Ягоную ахвярную сьмерць і ўваскрэсеньне зь мёртвых, адчулі Ягоную прысутнасьць і блізкасьць, што памагло ім здабыць перамогу над былымі грахамі і слабасьцямі. Яны сталіся новымі людзьмі, бо Хрыстос зьмяніў іхні характар і стаўленьне да іншых людзей і Бога.
Цудоўны прыклад мы бачым у самім жа апостале Паўле. Ён ўпачатку лічыў сябе верным і прыкладным прыхільнікам юдаізму і, калі пачуў пра новую веру пад кіраваньнем невядомага яму Ісуса Хрыста, то ён пачаў перасьледаваць тых суайчыньнікаў, якія пайшлі ўсьлед за Хрыстом. Разам зь 
мясцовымі ўладамі ён шукаў такіх, іх арыштаваў ды саджаў у вязьніцы, думаючы, што гэтым чынам служыць рупліва Богу Творцу, у Якога ён моцна верыў. Але сваім часам сам Ісус Хрыстос спыніў яго на дарозе. Ён зьявіўся яму і запытаўся ў яго, чаму ён гоніць Ягоных пасьлядоўнікаў? Гэтае перажываньне так моцна ўзрушыла Паўла, што ён адразу перадумаў і пераацаніў тую ж веру, якую атрымаў ад сваіх бацькоў і народа. Ён прыйшоў да высновы, што ён глыбока памыляўся ў сваім паняцьці аб Ісусе Хрысьце і Ягоных пасьлядоўніках. Ён зразумеў, што яму трэба будзе перамяніцца ў багаслоўскіх поглядах і стаўленьні да Хрыста і Ягоных пасьлядоўнікаў. Гэтая перамена ажыцьцявілася з дапамогай Хрыстовай. Хутка пасьля таго, як Хрыстос зьявіўся Паўлу на дарозе да Дамаска, Бог паслаў яму богабаязнага прапаведніка, які растлумачыў Паўлу, што трэба было яму зрабіць ды куды пайсьці для далейшага разьвіцьця ў веры ў Хрыста і духоўнага росту. Зь цягам часу Саўл, як яго ў той час звалі, стаўся вялікім апосталам Паўлам, адным зь першых абвяшчальнікаў Дабравесьця Хрыстовага паганскім народам таго часу. Тое, што здарылася з апосталам Паўлам, сёньня збываецца са многімі іншымі людзьмі, якія знаходзяць Хрыста, навяртаюцца да Яго і становяцца новымі асобамі па веры ў Яго. Абставіны могуць быць адметнымі для кожнага паасобку, але вынікі будуць тымі ж самымі. Такія людзі перамяняюцца і пачынаюць праяўляць перамену ў рысах характару.  
Паважаны слухачу, калі ты пакуль яшчэ не навярнуўся да Хрыста, не прыняў Яго сваім асабістым Збаўцам і Уладаром, то можаш гэта зрабіць нават сёньня. Збаўца Хрыстос заклікае кожнага з нас да Сябе і хоча, каб мы адказвалі Яму сваёю згодаю на Ягоны заклік. Ён прыйшоў на зямлю дзеля таго, каб заклікаць людзей да Сябе і Бога Айца, і ў тым ліку – цябе, бо кожны з нас мае патрэбу ў стасунках з Богам. Вера ў Яго дапамагае нам ў зямным жыцьці цяпер і пазьней дасьць нам шчасьлівае вечнае жыцьцё ў Гасподняй прысутнасьці. Зьвярніся да Хрыста простаю малітваю з прызнаньнем таго, што ты грэшнік або грэшніца (бо гэта сапраўды так) і маеш патрэбу ў прабачэньні сваіх грахоў і ў Ягоным удзеле ў тваім жыцьці. Многія прыйшлі да Хрыста з каяньнем, увераваньнем і паслухмянасьцю Яму і Хрыстос насамрэч зьмяніў іхнія душы ў такой меры, што яны сталіся новымі людзьмі з новымі жаданьнямі і мэтай выконваць Гасподнюю волю. Цяпер многія вернікі імкнуцца станавіцца больш падобнымі да вобраза Хрыстовай сьвятасьці і праведнасьці. У гэтым адчуваецца нешта добрае і карыснае, і многія прыходзяць да Хрыста з такім намерам і мэтай. Апостал Павал напісаў, што каго Госпад наперад вызначыў, тых і паклікаў і апраўдаў ды праславіў іх. Гэта значыць, што сьвятасьць і праведнасьць Хрыстова нас пакрывае перад Бога Айцом, але гэта таксама кладзе на нас вернікаў адказнасьць рабіць усё намі магчымае, каб узрастаць у веры і хрысьціянскай духоўнасьці. Гэта мы робім, калі чытаем Біблію рэгулярна ды молімся Богу. Таксама важна тут жа хадзіць на набажэнствы да тых вернікаў, дзе пра Хрыста пастаянна гавораць, Яго прапаведуюць ды зьвяртаюць сур'ёзную ўвагу на вучэньне Бібліі. Чуючы Слова Божае, мы расьцем у хрысьціянскай веры і ў пазнаньні нашага Госпада Ісуса Хрыста, што і ўплывае на нас саміх. 
І вось у Пасланьні да рымлянаў апостал Павал працягвае падбадзёрваць нас вернікаў наступным настаўленьнем: «Што ж скажам на гэта? Калі Бог за нас, хто супроць нас? Сапраўды, Той, Хто Свайго Сына не пашкадаваў, а аддаў Яго за ўсіх нас, як разам зь Ім не даруе нам і ўсяго? Хто пачне абвінавачваць выбраных Бога? Сам Бог апраўдвае іх. Хто асуджае? Хрыстос Ісус памёр і, больш таго, быў уваскрэшаны, і Ён праваруч Бога (Айца), і Ён хадайнічае за нас».
 Памятайма, што раней у пасланьні апостал прыгадаў нам, што Дух Сьвяты моліцца за нас, калі ў нас не хапае слоў, каб выказвацца Богу, як трэба. Праз Духа Сьвятога Хрыстос таксама падмацоўвае нашую душу, каб мы заставаліся вернымі Богу і не здаваліся спакусам, якія прыходзяць да нас, каб зьбіваць нас са шляху праведнага жыцьця, што жывецца згодна з Гасподняй воляй. 
Апостал працягвае: «Хто нас адлучыць ад любві Хрыстовай? Ці гора, уціск, ці ганеньне, ці голад, ці галізна, ці небясьпека, ці меч? Як напісана: за Цябе нас умярцьвяюць цэлы дзень, нас палічылі за авечак, ахвяраваных на зарэз. Але ва ўсім гэтым мы больш чым перамагаем праз Таго, Хто палюбіў нас. Бо я ўпэўнены, што ні сьмерць, ні жыцьцё, ні анёлы, ні ўлады, ні цяперашняе, ні будучае, ні сілы, ні вышыня, ні глыбіня, ні іншае якое стварэньне ня зможа нас адлучыць ад любві Божай у Хрысьце Ісусе, Госпадзе нашым».
 Тут жа апостал адказвае на асноўнае пытаньне, якое павінна падбадзёрваць і падмацоўваць кожнага пасьлядоўніка Хрыста. Справа ў тым, што кожны вернік Гасподні калісьці ў жыцьці сустракае нялёгкія моманты, калі пераносіць ўсялякага роду цяжкасьці і беды, але гэта не павінна адрываць яго ад блізкіх адносін са сваім Збаўцам Хрыстом. Апостал Павал шматразова пакутаваў, але ён да самага канца свайго жыцьця заставаўся верным Хрысту ды ў радасным стане перад Ім, нават памёр пакутніцкай сьмерцю за Яго. Яшчэ да гэтага моманту ён мог напісаць вернікам у Карынфе пра тыя моманты, калі яго білі кіямі і камянямі за веру ў Хрыста, калі ён, падарожнічаючы ў невядомых яму месцах, знаходзіўся ў небясьпеках сярод разбойнікаў, на моры, пражываў у голадзе і смазе і галечы дзеля Хрыста і Ягонага Царства. І ва ўсім гэтым апостал Павал думаў пра іншых вернікаў, не пра сябе. Ад любві Хрыстовай ён не адступаўся і да апошняга моманту жыцьця застаўся верным Яму. Чаму? Таму, што спадзяваўся на Хрыста, слухаўся Яго і рабіў тое, што прыносіла славу Яму. Перад сьмерцю ён напісаў ліст свайму маладому сябру Цімафею: «Я ужо раблюся ахвярным узьліваньнем і настае час майго адыходу. Добраю барацьбою я пазмагаўся, бег скончыў, веру захаваў. Ад гэтага часу адкладзены для мяне вянок праведнасьці, які Госпад, праведны Судзьдзя, дасьць мне, але таксама ўсім, хто палюбіў Яго зьяўленьне».

Шаноўны слухачу, ці мы з табою зможам тое самае сказаць перад сваёй сьмерцю? Спадзяюся, што так, але дзеля гэтага трэба нам далучыцца да Хрыста. Калі гэтага ты пакуль не зрабіў, то раю зьвярнуцца да Хрыста з простай і шчырай малітвай пакаяньня і ўвераваньня ў Яго як твайго Збаўцу і Гаспадара. Мая малітва за цябе ў тым, каб Дух Сьвяты закрануў тваё сэрца, дапамог табе пакаяцца ў сваіх грахох, увераваць у Хрыста як свайго Збаўцу і Гаспарада ды знайшоў і далучыўся да суполкі біблійных вернікаў, дзе зможаш тым болей навучацца пра хрысьціянскае жыцьцё. Амэн. 

